
Venakritam Shiva Stotram

વેનકૃતં શિવસ્તોત્રમ્

(સ્થાણુ (સ્થાણ્વેશ્વર લિઙ્ગ ))
વેન ઉવાચ ।
પ્રપદ્યે દેવમીશાનં ત્વામજં ચન્દ્રભૂષણમ્ ।
મહાદેવં મહાત્માનં વિશ્વસ્ય જગતઃ પતિમ્॥ ૬૩॥
નમસ્તે દેવદેવેશ સર્વશત્રુનિષૂદન ।
દેવેશ બલિવિષ્ટમ્ભ દેવદૈત્યૈશ્ચ પૂજિત॥ ૬૪॥
વિરૂપાક્ષ સહસ્રાક્ષ ત્ર્યક્ષ યક્ષેશ્વરપ્રિય ।
સર્વતઃ પાણિપાદાન્ત સર્વતોઽક્ષિશિરોમુખ॥ ૬૫॥
સર્વતઃ શ્રુતિમલ્લોકે સર્વમાવૃત્ય તિષ્ઠસિ ।
શઙ્કુકર્ણ  મહાકર્ણ કુમ્ભકર્ણાર્ણવાલય॥ ૬૬॥
ગજેન્દ્રકર્ણ ગોકર્ણ પાણિકર્ણ નમોઽસ્તુ તે ।
શતજિહ્વ શતાવર્ત શતોદર શતાનન॥ ૬૭॥
ગાયન્તિ ત્વાં ગાયત્રિણો હ્યર્ચયન્ત્યર્ક્કમર્ચિણઃ  ।
બ્રહ્માણં ત્વા શતક્રતો ઉદ્વંશમિવ મેનિરે॥ ૬૮॥
મૂર્તૌ હિ તે મહામૂર્તે સમુદ્રામ્બુધરાસ્તથા ।
દેવતાઃ સર્વ એવાત્ર ગોષ્ઠે ગાવ ઇવાસતે॥ ૬૯॥
શરીરે તવ પશ્યામિ સોમમગ્નિં  જલેશ્વરમ્ ।
નારાયણં તથા સૂર્યં બ્રહ્માણં ચ બૃહસ્પતિમ્॥ ૭૦॥
ભગવાન્ કારણં કાર્યં ક્રિયાકારણમેવ તત્ ।
પ્રભવઃ પ્રલયશ્ચૈવ સદસચ્ચાપિ દૈવતમ્॥ ૭૧॥
નમો ભવાય શર્વાય વરદાયોગ્રરૂપિણે ।
અન્ધકાસુરહન્ત્રે ચ પશૂનાં પતયે નમઃ॥ ૭૨॥

ત્રિજટાય ત્રિશીર્ષાય ત્રિશૂલાસક્તપાણયે ।
ત્ર્યમ્બકાય ત્રિનેત્રાય ત્રિપુરઘ્ન નમોઽસ્તુ તે॥ ૭૩॥
નમો મુણ્ડાય ચણ્ડાય અણ્ડાયોત્પત્તિહેતવે ।
ડિણ્ડિમાસક્તહસ્તાય ડિણ્ડિમુણ્ડાય તે નમઃ॥ ૭૪॥
નમોર્ધ્વકેશદંષ્ટ્રાય  શુષ્કાય વિકૃતાય ચ ।
ધૂમ્રલોહિતકૃષ્ણાય નીલગ્રીવાય તે નમઃ॥ ૭૫॥
નમોઽસ્ત્વપ્રતિરૂપાય વિરૂપાય શિવાય ચ ।
સૂર્યમાલાય સૂર્યાય સ્વરૂપધ્વજમાલિને॥ ૭૬॥
નમો માનાતિમાનાય નમઃ પટુતરાય તે ।
નમો ગણેન્દ્ર નાથાય વૃષસ્કન્ધાય ધન્વિને॥ ૭૭॥
સઙ્ક્રન્દનાય  ચણ્ડાય પર્ણધારપુટાય ચ ।
નમો હિરણ્યવર્ણાય નમઃ કનકવર્ચસે॥ ૭૮॥
નમઃ સ્તુતાય સ્તુત્યાય સ્તુતિસ્થાય નમોઽસ્તુ તે ।
સર્વાય સર્વભક્ષાય સર્વભૂતશરીરિણે॥ ૭૯॥
નમો હોત્રે ચ હન્ત્રે ચ સિતોદગ્રપતાકિને ।
નમો નમ્યાય નમ્રાય નમઃ કટકટાય ચ॥ ૮૦॥
નમોઽસ્તુ કૃશનાશાય શયિતાયોત્થિતાય ચ ।
સ્થિતાય ધાવમાનાય મુણ્ડાય કુટિલાય  ચ॥ ૮૧॥
નમો નર્તનશીલાય લયવાદિત્રશાલિને ।
નાટ્યોપહારલુબ્ધાય મુખવાદિત્રશાલિને॥ ૮૨॥
નમો જ્યોષ્ઠાય શ્રેષ્ઠાય બલાતિબલઘાતિને ।
કાલનાશાય કાલાય સંસારક્ષયરૂપિણે॥ ૮૩॥
હિમવદ્દુહિતુઃ  કાન્ત ભૈરવાય નમોઽસ્તુ તે ।
ઉગ્રાય ચ નમો નિત્યં નમોઽસ્તુ દશબાહવે॥ ૮૪॥
ચિતિભસ્મપ્રિયાયૈવ કપાલાસક્તપાણયે ।
વિભીષણાય ભીષ્માય ભીમવ્રતધરાય ચ॥ ૮૫॥
નમો વિકૃતવક્ત્રાય નમઃ પૂતોગ્રદૃષ્ટયે ।
પક્વામમાંસલુબ્ધાય તુમ્બિવીણાપ્રિયાય ચ॥ ૮૬॥

નમો વૃષાઙ્કવૃક્ષાય ગોવૃષાભિરુતે નમઃ ।
કટઙ્કટાય ભીમાય નમઃ પરપરાય ચ॥ ૮૭॥
નમઃ સર્વવરિષ્ઠાય વરાય વરદાયિને ।
નમો વિરક્તરક્તાય ભાવનાયાક્ષમાલિને॥ ૮૮॥
વિભેદભેદભિન્નાય છાયાયૈ તપનાય ચ ।
અઘોરઘોરરૂપાય ઘોરઘોરતરાય ચ॥ ૮૯॥
નમઃ શિવાય શાન્તાય નમઃ શાન્તતમાય ચ ।
બહુનેત્રકપાલાય એકમૂર્તે નમોઽસ્તુ તે॥ ૯૦॥
નમઃ ક્ષુદ્રાય લુબ્ધાય યજ્ઞભાગપ્રિયાય ચ ।
પઞ્ચાલાય સિતાઙ્ગાય  નમો યમનિયામિને॥ ૯૧॥
નમશ્ચિત્રોરુઘણ્ટાય ઘણ્ટાઘણ્ટનિઘણ્ટિને ।
સહસ્રશતઘણ્ટાય ઘણ્ટામાલાવિભૂષિણે॥ ૯૨॥
પ્રાણસઙ્ઘટ્ટગર્વાય  નમઃ કિલિકિલિપ્રિય ।
હુંહુઙ્કારાય   પારાય હુંહુઙ્કારપ્રિયાય   ચ॥ ૯૩॥
નમઃ સમસમે નિત્યં ગૃહવૃક્ષનિકેતિને ।
ગર્ભમાંસશ‍ૃગાલાય તારકાય તરાય ચ॥ ૯૪॥
નમો યજ્ઞાય યજિને હુતાય પ્રહુતાય ચ ।
યજ્ઞવાહાય હવ્યાય તપ્યાય તપનાય ચ॥ ૯૫॥
નમસ્તુ પયસે તુભ્યં તુણ્ડાનાં પતયે નમઃ ।
અન્નદાયાન્નપતયે નમો નાનાન્નભોજિને॥ ૯૬॥
નમઃ સહસ્રશીર્ષાય સહસ્રચરણાય ચ ।
સહસ્રોદ્યતશૂલાય સહસ્રાભરણાય ચ॥ ૯૭॥
બાલાનુચરગોપ્ત્રે ચ બાલલીલાવિલાસિને ।
નમો બાલાય વૃદ્ધાય ક્ષુબ્ધાય ક્ષોભણાય ચ॥ ૯૮॥
ગઙ્ગાલુલિતકેશાય  મુઞ્જકેશાય વૈ નમઃ ।
નમઃ ષટ્કર્મતુષ્ટાય ત્રિકર્મનિરતાય ચ॥ ૯૯॥
નગ્નપ્રાણાય ચણ્ડાય કૃશાય સ્ફોટનાય ચ ।

ધર્માર્થકામમોક્ષાણાં કથ્યાય કથનાય ચ॥ ૧૦૦॥
સાઙ્ખ્યાય સાઙ્ખ્યમુખ્યાય સાઙ્ખ્યયોગમુખાય ચ ।
નમો વિરથરથ્યાય ચતુષ્પથરથાય ચ॥ ૧૦૧॥
કૃષ્ણાજિનોત્તરીયાય વ્યાલયજ્ઞોપવીતિને ।
વક્ત્રસન્ધાનકેશાય હરિકેશ નમોઽસ્તુ તે ।
ત્ર્યમ્બિકામ્બિકનાથાય વ્યક્તાવ્યક્તાય વેધસે॥ ૧૦૨॥
કામકામદકામઘ્ન તૃપ્તાતૃપ્તવિચારિણે ।
નમઃ સર્વદ પાપઘ્ન કલ્પસઙ્ખ્યાવિચારિણે॥ ૧૦૩॥
મહાસત્ત્વ મહાબાહો મહાબલ નમોઽસ્તુ તે ।
મહામેઘ મહાપ્રખ્ય મહાકાલ મહાદ્યુતે॥ ૧૦૪॥
મેઘાવર્ત યુગાવર્ત ચન્દ્રાર્કપતયે નમઃ ।
ત્વમન્નમન્નભોક્તા ચ પક્વભુક્ પાવનોત્તમઃ॥ ૧૦૫॥
જરાયુજાણ્ડજાશ્ચૈવ સ્વેદજોદ્ભિદજાશ્ચ યે ।
ત્વમેવ દેવદેવેશ ભૂતગ્રામશ્ચતુર્વિધઃ  ॥ ૧૦૬॥
સ્રષ્ટા ચરાચરસ્યાસ્ય પાતા હન્તા તથૈવ ચ ।
ત્વામાહુર્બ્રહ્મ વિદ્વાંસો બ્રહ્મ બ્રહ્મવિદાં ગતિમ્॥ ૧૦૭॥
મનસઃ પરમજ્યોતિસ્ત્વં વાયુર્જ્યોતિષામપિ ।
હંસવૃક્ષે મધુકરમાહુસ્ત્વાં  બ્રહ્મવાદિનઃ॥ ૧૦૮॥
યજુર્મયો ઋઙ્મયસ્ત્વામાહુઃ  સામમયસ્તથા ।
પઠ્યસે સ્તુતિભિર્નિત્યં  વેદોપનિષદાં ગણૈઃ॥ ૧૦૯॥
બ્રાહ્મણાઃ ક્ષત્રિયા વૈશ્યાઃ શૂદ્રા વર્ણાવરાશ્ચ યે ।
ત્વમેવ મેઘસઙ્ઘાશ્ચ  વિદ્યુતોઽશનિગર્જિતમ્  ॥ ૧૧૦॥
સંવત્સરસ્ત્વમૃતવો માસો માસાર્ધમેવ ચ ।
યુગા નિમેષાઃ કાષ્ઠાશ્ચ નક્ષત્રાણિ ગ્રહાઃ કલાઃ॥ ૧૧૧॥
વૃક્ષાણાં કકુભોઽસિ ત્વં ગિરીણાં હિમવાન્ ગિરિઃ ।
વ્યાઘ્રો મૃગાણાં પતતાં તાર્ક્ષ્યોઽનન્તશ્ચ ભોગિનામ્॥ ૧૧૨॥
ક્ષિરોદોઽસ્યુદધીનાં ચ યન્ત્રાણાં ધનુરેવ ચ ।
વજ્રં પ્રહરણાનાં ચ વ્રતાનાં સત્યમેવ ચ॥ ૧૧૩॥

ત્વમેવ દ્વેષ ઇચ્છા ચ રાગો મોહઃ ક્ષમાક્ષમે ।
વ્યવસાયો ધૃતિર્લોભઃ કામક્રોધૌ જયાજયૌ॥ ૧૧૪॥
ત્વં શરી ત્વં ગદી ચાપી ખટ્વાઙ્ગી  ચ શરાસની ।
છેત્તા મેત્તા પ્રહર્તાસિ મન્તા નેતા સનાતનઃ॥ ૧૧૫॥
દશલક્ષણસંયુક્તો ધર્મોઽર્થઃ કામ એવ ચ ।
સમુદ્રાઃ સરિતો ગઙ્ગા  પર્વતાશ્ચ સરાંસિ ચ॥ ૧૧૬॥
લતાવલ્લ્યસ્તૃણૌષધ્યઃ પશવો મૃગપક્ષિણઃ ।
દ્રવ્યકર્મગુણારમ્ભઃ કાલપુષ્પફલપ્રદઃ॥ ૧૧૭॥
આદિશ્ચાન્તશ્ચ વેદાનાં ગાયત્રી પ્રણવસ્તથા ।
લોહિતો હરિતો નીલઃ કૃષ્ણઃ પીતઃ સિતસ્તથા॥ ૧૧૮॥
કદ્રુશ્ચ કપિલશ્ચૈવ કપોતો મેચકસ્તથા ।
સવર્ણશ્ચાપ્યવર્ણાશ્ચ કર્તા હર્તા ત્વમેવ હિ॥ ૧૧૯॥
ત્વમિન્દ્રશ્ચ યમશ્ચૈવ વરુણો ધનદોઽનિલઃ ।
ઉપપ્લવશ્ચિત્રભાનુઃ સ્વર્ભાનુર્ભાનુરેવ ચ॥ ૧૨૦॥
શિક્ષાહૌત્રં ત્રિસૌપર્ણં યજુષાં  શતરુદ્રિયમ્ ।
પવિત્રં ચ પવિત્રાણાં મઙ્ગલાનાં  ચ મઙ્ગલમ્ ॥ ૧૨૧॥
તિન્દુકો ગિરિજો વૃક્ષો મુદ્ગં ચાખિલજીવનમ્ ।
પ્રાણાઃ સત્ત્વં રજશ્ચૈવ તમશ્ચ પ્રતિપત્પતિઃ॥ ૧૨૨॥
પ્રાણોઽપાનઃ સમાનશ્ચ ઉદાનો વ્યાન એવ ચ ।
ઉન્મેષશ્ચ નિમેષશ્ચ ક્ષુતં જૃમ્ભિતમેવ  ચ॥ ૧૨૩॥
લોહિતાન્તર્ગતો દૃષ્ટિર્મહાવક્ત્રો મહોદરઃ ।
શુચિરોમા હરિશ્મશ્રુરૂર્ધ્વકેશશ્ચલાચલઃ॥ ૧૨૪॥
ગીતવાદિત્રનૃત્યજ્ઞો ગીતવાદિત્રકપ્રિયઃ ।
મત્સ્યો જાલો જલૌકાશ્ચ કાલઃ કેલિકલા કલિઃ॥ ૧૨૫॥
અકાલશ્ચ વિકાલશ્ચ દુષ્કાલઃ કાલ એવ ચ ।
મૃત્યુશ્ચ મૃત્યુકર્તા ચ યક્ષો યક્ષભયઙ્કરઃ॥ ૧૨૬॥
સંવર્તકોઽન્તકશ્ચૈવ સંવર્તકબલાહકઃ ।

ઘણ્ટો ઘણ્ટી મહાઘણ્ટી ચિરી માલી ચ માતલિઃ॥ ૧૨૭॥
બ્રહ્મકાલયમાગ્નીનાં દણ્ડી મુણ્ડી ત્રિમુણ્ડધૃક્ ।
ચતુર્યુગશ્ચતુર્વેદશ્ચાતુર્હોત્રપ્રવર્તકઃ॥ ૧૨૮॥
ચાતુરાશ્રમ્યનેતા ચ ચાતુર્વર્ણ્યકરસ્તથા ।
નિત્યમક્ષપ્રિયો ધૂર્તો ગણાધ્યક્ષો ગણાધિપઃ॥ ૧૨૯॥
રક્તમાલ્યામ્બરધરો ગિરિકો ગિરિકપ્રિયઃ ।
શિલ્પં ચ શિલ્પિનાં શ્રેષ્ઠઃ સર્વશિલ્પપ્રવર્તકઃ॥ ૧૩૦॥
ભગનેત્રાઙ્કુશશ્ચણ્ડઃ પૂષ્ણો દન્તવિનાશનઃ ।
સ્વાહા સ્વધા વષટ્કારો નમસ્કારો નમો નમઃ॥ ૧૩૧॥
ગૂઢવ્રતો ગુહ્યતપાસ્તારકાસ્તારકામયઃ ।
ધાતા વિધાતા સન્ધાતા પૃથિવ્યા ધરણોઽપરઃ॥ ૧૩૨॥
બ્રહ્મા તપશ્ચ સત્યં ચ વ્રતચર્યમથાર્જવમ્ ।
ભૂતાત્મા ભૂતકૃદ્ભૂતિર્ભૂતભવ્યભવોદ્ભવઃ॥ ૧૩૩॥
ભૂર્ભુવઃ સ્વરૃતં ચૈવ ધ્રુવો દાન્તો મહેશ્વરઃ ।
દીક્ષિતોઽદીક્ષિતઃ કાન્તો દુર્દાન્તો દાન્તસમ્ભવઃ॥ ૧૩૪॥
ચન્દ્રાવર્તો યુગાવર્તઃ સંવર્તકપ્રવર્તકઃ ।
બિન્દુઃ કામો હ્યણુઃ સ્થૂલઃ કર્ણિકારસ્રજપ્રિયઃ  ॥ ૧૩૫॥
નન્દીમુખો ભીમમુખઃ સુમુખો દુર્મુખસ્તથા ।
હિરણ્યગર્ભઃ શકુનિર્મહોરગપતિર્વિરાટ્    ॥ ૧૩૬॥
અધર્મહા મહાદેવો દણ્ડધારો ગણોત્કટઃ ।
ગોનર્દો ગોપ્રતારશ્ચ ગોવૃષેશ્વરવાહનઃ॥ ૧૩૭॥
ત્રૈલોક્યગોપ્તા ગોવિન્દો ગોમાર્ગો માર્ગ એવ ચ ।
સ્થિરઃ શ્રેષ્ઠશ્ચ સ્થાણુશ્ચ વિક્રોશઃ ક્રોશ એવ ચ॥ ૧૩૮॥
દુર્વારણો દુર્વિષહો   દુઃસહો દુરતિક્રમઃ ।
દુર્દ્ધર્ષો દુષ્પ્રકાશશ્ચ દુર્દુર્શો દુર્જયો જયઃ॥ ૧૩૯॥
શશાઙ્કાનલશીતોષ્ણઃ ક્ષુત્તૃષ્ણા ચ નિરામયઃ ।
આધયો વ્યાધયશ્ચૈવ વ્યાધિહા વ્યાધિનાશનઃ॥ ૧૪૦॥

સમૂહશ્ચ સમૂહસ્ય હન્તા દેવઃ સનાતનઃ ।
શિખણ્ડી પુણ્ડરીકાક્ષઃ પુણ્ડરીકવનાલયઃ॥ ૧૪૧॥
ત્ર્યમ્બકો દણ્ડધારશ્ચ ઉગ્રદંષ્ટ્રઃ  કુલાન્તકઃ ।
વિષાપહઃ સુરશ્રેષ્ઠઃ સોમપાસ્ત્વં મરુત્પતે ।
અમૃતાશી જગન્નાથો દેવદેવો ગણેશ્વરઃ॥ ૧૪૨॥
મધુશ્ચ્યુતાનાં મધુપો બ્રહ્મવાક્ ત્વં ઘૃતચ્યુતઃ ।
સર્વલોકસ્ય ભોક્તા ત્વં સર્વલોકપિતામહઃ॥ ૧૪૩॥
હિરણ્યરેતાઃ પુરુષસ્ત્વમેકઃ ત્વં સ્ત્રી પુમાંસ્ત્વં હિ નપુંસકં ચ ।
બાલો યુવા સ્થવિરો દેવદંષ્ટ્રા  ત્વન્નો ગિરિર્વિશ્વકૃદ્વિશ્વહર્તા   ॥ ૧૪૪॥
ત્વં વૈ ધાતા વિશ્વકૃતાં વરેણ્યસ્ત્વાં પૂજયન્તિ પ્રણતાઃ સદૈવ ।
ચન્દ્રાદિત્યૌ ચક્ષુષી તે ભવાન્ હિ ત્વમેવ ચાગ્નિઃ પ્રપિતામહશ્ચ ।
આરાધ્ય ત્વાં સરસ્વતીં  વાગ્લભન્તે અહોરાત્રે નિમિષોન્મેષકર્તા॥ ૧૪૫॥
ન બ્રહ્મા ન ચ ગોવિન્દઃ પૌરાણા ઋષયો ન તે ।
માહાત્મ્યં વેદિતું શક્તા યાથાતથ્યેન શઙ્કર॥ ૧૪૬॥
પુંસાં શતસહસ્રાણિ યત્સમાવૃત્ય તિષ્ઠતિ ।
મહતસ્તમસઃ પારે ગોપ્તા મન્તા ભવાન્ સદા॥ ૧૪૭॥
યં વિનિદ્રા જિતશ્વાસાઃ સત્ત્વસ્થાઃ સંયતેન્દ્રિયાઃ ।
જ્યોતિઃ પશ્યન્તિ યુઞ્જાનાસ્તસ્મૈ યોગાત્મને નમઃ॥ ૧૪૮॥
યા મૂર્તયશ્ચ સૂક્ષ્માસ્તે ન શક્યા યા નિદર્શિતુમ્   ।
તાભિર્માં સતતં રક્ષ પિતા પુત્રમિવૌરસમ્॥ ૧૪૯॥
રક્ષ માં રક્ષણીયોઽહં તવાનઘ નમોઽસ્તુ તે ।
ભક્તાનુકમ્પી ભગવાન્ ભક્તશ્ચાહં સદા ત્વયિ॥ ૧૫૦॥
જટિને દણ્ડિને નિત્યં લમ્બોદરશરીરિણે ।
કમણ્ડલુનિષઙ્ગાય  તસ્મૈ રુદ્રાત્મને નમઃ॥ ૧૫૧॥
યસ્ય કેશેષુ જીમૂતા નદ્યઃ સર્વાઙ્ગસન્ધિષુ  ।
કુક્ષૌ સમુદ્રાશ્ચત્વારસ્તસ્મૈ તોયાત્મને નમઃ॥ ૧૫૨॥
સમ્ભક્ષ્ય સર્વભૂતાનિ યુગાન્તે પર્યુપસ્થિતે ।
યઃ શેતે જલમધ્યસ્થસ્તં પ્રપદ્યેઽમ્બુશાયિનમ્॥ ૧૫૩॥

પ્રવિશ્ય વદનં રાહોર્યઃ સોમં પિબતે નિશિ ।
ગ્રસત્યર્કં ચ સ્વર્ભાનૂ રક્ષિતસ્તવ તેજસા॥ ૧૫૪॥
યે ચાત્ર પતિતા ગર્ભા રુદ્ર ગન્ધસ્ય રક્ષણે ।
નમસ્તેઽસ્તુ સ્વધા સ્વાહા પ્રાપ્નુવન્તિ તદદ્ભુતે॥ ૧૫૫॥
યેઽઙ્ગુષ્ઠમાત્રાઃ  પુરુષા દેહસ્થાઃ સર્વદેહિનામ્ ।
રક્ષન્તુ તે હિ માં નિત્યં તે મામાપ્યાયયન્તુ વૈ॥ ૧૫૬॥
યે નદીષુ સમુદ્રેષુ પર્વતેષુ ગુહાસુ ચ ।
વૃક્ષમૂલેષુ ગોષ્ઠેષુ કાન્તારગહનેષુ ચ॥ ૧૫૭॥
ચતુષ્પથેષુ રથ્યાસુ ચત્વરેષુ સભાસુ ચ ।
હસ્ત્યશ્વરથશાલાસુ જીર્ણોદ્યાનાલયેષુ ચ॥ ૧૫૮॥
યે ચ પઞ્ચસુ ભૂતેષુ દિશાસુ વિદિશાસુ ચ ।
ચન્દ્રાર્કયોર્મધ્યગતા યે ચ ચન્દ્રાર્કરશ્મિષુ॥ ૧૫૯॥
રસાતલગતા યે ચ યે ચ તસ્માત્ પરં ગતાઃ ।
નમસ્તેભ્યો નમસ્તેભ્યો નમસ્તેભ્યશ્ચ નિત્યશઃ॥ ૧૬૦॥
યેષાં ન વિદ્યતે સઙ્ખ્યા પ્રમાણં રૂપમેવ ચ ।
અસઙ્ખ્યેયગણા રુદ્રા નમસ્તેભ્યોઽસ્તુ નિત્યશઃ॥ ૧૬૧॥
પ્રસીદ મમ ભદ્રં તે તવ ભાવગતસ્ય ચ ।
ત્વયિ મે હૃદયં દેવ ત્વયિ બુદ્ધિર્મતિસ્ત્વયિ॥ ૧૬૨॥
સ્તુત્વૈવં સ મહાદેવં વિરરામ દ્વિજોત્તમઃ॥ ૧૬૩॥
ઇતિ શ્રીવામનપુરાણે સપ્તચત્વારિંશત્તમાધ્યાયાન્તર્ગતં 

વેનકૃતં શિવસ્તોત્રં સમાપ્તમ્ ।
વામનપુરાણ । અધ્યાય ૪૭/૬૩-૧૬૨॥

